
E quæ andandoghe apprêuvo, pe cammin

E circondan pe scherzo e pe demôa,

Aôa in circoli grandi e aôa piccin,

Aôa desteise, comme in lunga côa,

Remmando aôa spedio, aôa ciannin

Un pö a-ö largo, un pö a-i fianchi, o a poppa, o a prôa,

Un pö ræi fra de lô, e un pö streiti insemme

Da imbarazzâse quæxi con e remme.

Cosci i accompagnavan fin ä riva

Comme in trionfo e con sbraggi d'allegria:

Là sbarcava ô gran Ligure, e ô seguiva

De gente ciù distinta e in armi ardia

Risoluta e imponente comitiva

Pe so difeisa e pe so compagnia,

Pe incamminâse a-ô gran villaggio e senza

Ritardo do Cacico ä rescidenza.

O di paixi distanti e di vixin,

E di secoli scorsi tutti a reo,

Voî, ommi de bon senso e gusto fin,

De chêu inclinôu a-ô bello, a-ô giusto e a-ô veo,

Ignoti a-ô volgo stupido e meschin,

Che pascendo dell'ottimo ô pensceo

Eî sempre riputôu secoli dûi

De færo i tempi, ne-i quæ seî vissûi;

O genii voî sommi, feliçi e rari,

Nasciûi sotto brillanti astri propizii,

E voî stessi viventi luminari,

Che a despeto de lezzi, di giudizii,

De idee contemporanee e de volgari

Tendenze, costumanze e pregiudizii,

Eî giudicôu de cose dä corrente

Di ommi e di tempi assæ diversamente;

